             ՀԻՄՆԱՎՈՐՈՒՄ 
«Ոստիկանության մասին»  Հայաստանի  Հանրապետության օրենքում լրացում  կատարելու մասին»  ՀՀ օրենքի ընդունման

1. Ընթացիկ իրավիճակը և իրավական ակտի ընդունման անհրաժեշտությունը

[bookmark: _GoBack]Ներկայումս ՀՀ-ում իրականացվում են ԴՆԹ տվյալների նույնականացման ծրագրի ներդրման և շահագործման աշխատանքներ: 2004 թ. Ինտերպոլի և Ավստրայի ԱԿԲ-ի կողմից համատեղ ստեղծված  ԴՆԹ  տվյալների նույնականացման այդ  ծրագիրը նախատեսված է միջազգային ոստիկանական համագործակցության համար: Համակարգի ճկունությունը հնարավորություն է ստեղծում նաև ներպետական մակարդակով բարձրացնել հանցավորության դեմ պայքարի արդյունավետությունը: 2015թ. ստորագրվել է պայմանագիր Ինտերպոլի գլխավոր քարտուղարության և Ինտերպոլի Հայաստանի ԱԿԲ-ի միջև, որով Ինտերպոլը` օգտագործման իրավունքով, առանց երրորդ կողմի փոխանցելու իրավունքի ՀՀ-ում Ինտերպոլի ԱԿԲ-ին թույլատրել է գործարկել ԴՆԹ տվյալների նույնացման ծրագիրը:        
Իրավապահ գործունեությունում  ԴՆԹ բնութագրերի օգտագործումը տարածված է բազմաթիվ երկրներում (ՌԴ, ԱՄՆ, Կանադա, Մեծ Բրիտանիա, Ճապոնիա, Մալազիա, Սինգապուր, Թաիլանդ, Կոլումբիա, Չիլի, Նոր Զելանդիա, Իսլանդիա և այլն): Կան երկրներ, որոնք հավաքագրում և հաշվառում են ամբողջ բնակչության գենետիկ տվյալները, երկրներ կան, որոնք հաշվառում են բացառապես ծանր և առանձնապես ծանր հանցագործությունների կատարման համար դատապարտված անձանց ԴՆԹ բնութագրերը, և երկներ էլ կան, որոնք հաշվառում են հանցագործության բոլոր տեսակների  համար դատապարտված անձանց ԴՆԹ պրոֆիլները:
Պետության յուրաքանչյուր բնակչի գենետիկ տվյալների` տեղեկատվական բազաներում հաշվառելու պրակտիկան տարածված է Իսլանդիայում: Այստեղ հաշվառված են շուրջ  300.000 գենոտիպ:
Աշխարհում ամենամեծ ԴՆԹ տեղեկատվական բազան հանդիսանում է «NDNAD»-ը («ազգային բազա», Մեծ Բրիտանիա): Այն հիմնադրվել է 1995 թ.: 2012 թ. դրությամբ այն պարունակում էր մոտ 6 մլն. նմուշօրինակ: Այս բազայում հաշվառման ենթակա են դատապարտյալների, ինչպես նաև հանցագործությունների կատարման մեջ կասկածվող անձանց տվյալները: Ըստ բրիտանական աղբյուրների ԴՆԹ բազաների վարումը հնարավորություն է տալիս բացահայտել շաբաթական շուրջ 2000 հանցագործություն:  Մեծ Բրիտանիայում ևս քննարկումներ են տարվում տվյալների արբշիռ բազա ստեղծելու շուրջ, որը իր մեջ ներառի ամբողջ բնակչության գենոտիպերը:
ԱՄՆ-ի գենետիկ ինֆորմացիայի ազգային բազան ստեղծվել է 1998 թ.: 2002 թ. տվյալներով այնտեղ պահվում էր շուրջ 800 հազար գենոտիպ: Հաշվառման ենթակա են ծանր, առանձնապես ծանր հանցագործությունների համար դատապարտված անձանց տվյալները: «National DNA INDEX» (NDIS` CODIS-ի մի մասը) բազայում պահվում է շուրջ 10 մլն. ԴՆԹ պրոֆիլ:
ՌԴ-ում ԴՆԹ տվյալների բազա ստեղծելու ուղղությամբ առաջին քայլերը ձեռնարկվել են  2008թ., երբ ընդունվեց «ՌԴ-ում պետական գենոմային հաշվառման մասին» ՌԴ օրենքը: Ստեղծված բազայում հաշվառման վերցվեցին  ծանր, առանձնապես ծանր հանցագործությունների համար դատապարտված անձանց, սեռական ազատության և անձեռնամխելիության դեմ ուղղված հանցանք կատարած անձանց տվյալները, քննչական գործողությունների իրականացման ընթացքում չճանաչված անձանցից վերցված կենսաբանական ծագման նմուշները: ԴՆԹ բազայի օպերատորը ՌԴ ՆԳՆ-ն է:
ՀՀ-ում առաջարկվում է ներդնել այլ մոդել: Մասնավորապես նախատեսվում է հաշվառման վերցնել մեղադրյալներից, հանցագործության դեպքի վայրից վերցված և դատագենետիկական փորձաքննությունների ընթացքում նույնականացված ԴՆԹ բնութագրերը: Տարիների ընթացքում, երբ ԴՆԹ բնութագրերը քանակական իմաստով մեծ ծավալ կկազմեն,  ՀՀ ոստիկանությունը կարող է համեմատական հետազոտման համար վերցված կենսաբանական ծագման նմուշների և հաշվառման մեջ գտնվող նմուշների համեմատական հետազոտում կատարելով քրեական վարույթն իրականացնող մարմնին տրամադրել որոնվող անձի տվյալները:
Ելնելով վերոգրյալից`անհրաժեշտություն է առաջացել տվյալ բազայի ստեղծման ու գործարկման իրավական հիմքերը ՀՀ օրենսդրությամբ ևս ամրագրել:             Մասնավորապես «Ոստիկանության մասին» ՀՀ օրենքի 20-րդ հոդվածում անհրաժեշտ է ամրագրել ոստիկանության` ԴՆԹ նույնականացման հաշվառումներ վարելու իրավունքը: Բացի այդ մատնադրոշմային հաշվառման համակարգը, այլևս բավարար չէ ծանր, առանձնապես ծանր  հանցագործություններ կատարած անձանց բացահայտման և նույնականացման համար, քանի որ նույնիսկ հասարակ ձեռնոց օգտագործելու հանցանք կատարած անձինք կարող են մատնահետք չթողնել, իսկ դիակներից միշտ չի լինում վերցնել մատնահետքեր, քանի որ շատ դեպքերում մաշկային հյուսվածքը կենսաբանորեն քայքայված է լինում: Մյուս կողմից մատնահետքերը վերանալու (մաքրվելու) հատկություն ունեն, ինչը օբյեկտ բացառում է հանցագործության դեպքի վայրերից  դրանք վերցնելը: Այս պայմաններում էականորեն բարձրանում է կենսաբանական ծագման նմուշներում հայտնաբերված և նույնականացված ԴՆԹ բնութագրերի դերն ու  նշանակությունը: 

2. Առաջարկվող կարգավորման բնույթը
Նախագծով առաջարկվում է  «Ոստիկանության մասին»  ՀՀ օրենքում կատարել լրացումներ ` հնարավորություն ստեղծելով հաշվառել և վարել  ԴՆԹ քարտադարաններ: 
3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
Նախագիծը մշակվել է ՀՀ ոստիկանության իրավաբանական վարչության կողմից:

4. Ակնկալվող արդյունքը
«Ոստիկանության մասին»  Հայաստանի  Հանրապետության օրենքում լրացում  կատարելու մասին» ՀՀ օրենքի ընդունման արդյունքում կստեղծվի  անձից կենսաբանական ծագման նմուշների հիման վրա ստացված ԴՆԹ բնութագրերի հաշվին ԴՆԹ նույնականացման քարտադարանների ստեղծման նորմատիվ հիմք: Անհրաժեշտ իրավական և կազմակերպչական աշխատանքների իրականացումից և համակարգի շահագործման արդյունքը ամփոփելուց հետո, երբ ակնհայտ կլինեն ծանր և առանձնապես ծանր հանցագործությունների բացահայտման աշխատանքներում հաշվառման այս տեսակի արդյունավետությունը, ապագայում կներկայացվեն առաջարկություններ անհայտ կորածների, չճանաչված դիակների, սպանությունների համար դատապարտված անձանց նույնականացման համար անհրաժեշտ մեխանիզմների մասին:

ՀՀ    ՈՍՏԻԿԱՆՈՒԹՅՈՒՆ
                                                           














ՏԵՂԵԿԱՆՔ

«Ոստիկանության մասին»  Հայաստանի  Հանրապետության օրենքում լրացում  կատարելու մասին»  ՀՀ օրենքի նախագծի ընդունման վերաբերյալ


«Ոստիկանության մասին»  Հայաստանի  Հանրապետության օրենքում լրացում  կատարելու մասին»  ՀՀ օրենքի նախագծի ընդունմամբ Հայաստանի Հանրապետության պետական բյուջեում եկամուտների և ծախսերի էական ավելացում կամ նվազում չի նախատեսվում:


                                                                                   
ՀՀ ՈՍՏԻԿԱՆՈՒԹՅՈՒՆ














ՏԵՂԵԿԱՆՔ

«Ոստիկանության մասին»  Հայաստանի  Հանրապետության օրենքում լրացում  կատարելու մասին»  ՀՀ օրենքի նախագծի ընդունման վերաբերյալ 

«Ոստիկանության մասին»  Հայաստանի  Հանրապետության օրենքում լրացում  կատարելու մասին»  ՀՀ օրենքի նախագծի ընդունման կապակցությամբ այլ իրավական ակտեր ընդունելու անհրաժեշտությունը բացակայում է :

ՀՀ ՈՍՏԻԿԱՆՈՒԹՅՈՒՆ




